
CEYN OSTIN YARADICILIĞININ DÖVRLƏŞDİRİLMƏSİNƏ DAİR 
 

Xülasə 
 

XIX əsr ingilis ədəbiyyatinin dünya şöhrətli qadın yazıçısı Ceyn Ostin əxlaq və mənəviyyat, ağıl 
və hiss, sevgi, ehtiras, qürur və qərəz  mövzularında yaratdığı romanları ilə oxucularının qəlbini fəth 
etmişdir. Onun əsərlərinə olan tədqiqatçı və oxucu marağı bu gün də səngimir. Yazıçının 
yaradıcılığı müxtəlif tədqiqatçılar tərəfindən dövrləşdirilsə də, bu məsləyə münasibətdə hələ də 
fərqli nöqteyi-nəzərdən yanaşanlar vardır. Son illərdə aparılmış araşdırmalara istinadla demək olar 
ki, C.Ostin yaradıcılığı dörd dövrü əhatə edir: 1) erkən (1878-1795) dövr; 2) ikinci dövr (1796-
1799); 3) III dövr (1800-1814); IV dövr (1814-1817). Məqalədə bu dövrləşdirmənin konkret 
əsərlərin yazılma tarixi əsasında deyil, müəllifin yaradıcılığındakı dil və üslub, ideya-estetik, eləcə 
də onun həyata həyata baxışlarındakı dəyişmələr əsasında aparılması təhlil edilir.  

C.Ostinin baş qəhrəmanlarının dili onların xarakterinə və xasiyyətlərinə uyğun gəlir. Bu 
qəhrəmanlar mütaliə etməklə dünyagörüşlərini zənginləşdirməyə, sakit təbiətə malik olmağa, 
məntiqi düşünməyə çalışırlar. Onların istifadə etdiyi nitq konstruksiyaları dövrün tələbləri ilə 
səsləşir. Müəllifin hadisələrə retrospektiv baxışları irad və nöqsandan xali olduğuna görə, onun 
mövqeyi fəlsəfi mahiyyət kəsb etmir. Bu cəhət C.Ostin yaradıcılığının üçüncü dövrü üşün 
səciyyəvidir. 

Müəllif hər üçü dövrə aid yaradıcılığında təbiət təsvirlərinə, demək olar ki diqqət və yer verilmir. 
Təbiət təsvirləri əsərlərdə yox dərəcəsindədir. Ümumiyyətlə, C.Ostyin təsvirləri metafora, epitet, 
məcaz və dilin başqa bədii təsvir vasitələri ilə zəngin deyil. Təsvirlər çox sadə və inandırıcıdır. 
Onlar oxucunun fikir və düşüncələrini məşğul etmir, onların diqqətini yayındırmır.  

Yazıda hər dörd dövr yaradıcılığının əsas xüsusiyyətləri aydınlaşdırılır.  
 

Açar sözlər: roman, janr, dil, üslub, ironiya, parodiya, psixologizm, xronotop 
 
İngilis və dünya ədəbiyyatının klassiklərindən biri olan Ceyn Ostin əxlaq və mənəviyyat, sevgi, 

qürur və ehtiras məsələləri haqqında yazdığı romanları və digər əsərləri ilə geniş oxucu kütləsinin 
qəlbində yer almaqla yanaşı, az olmayan sayda ədəbiyyatçı, dilçi və psixoloqların da diqqətini öz 
yaradıcılığına cəlb edə bilmişdir. Ceyn Ostin əsərlərinin filoloji tədqiqi çoxsaylı tarixi-ədəbi işləri, 
ədəbi-tənqidi məqalələri, mətnlər üzrə linqvistik təhlili, habelə üslub məsələlərinə həsr olunmuş 
araşdırmaları əhatə edir. A.A.Palli yazıçının poetikası haqqında yazdığı monoqrafiyada Ceyn 
Ostinin həyat və yaradıcılığı geniş tədqiq olunmaqla yanaşı, onun əsərlərinin filoloji araşdırmalarına 
dair işlərin geniş biblioqrafiyası da verilmişdir [1, s. 198-211]. Yazıçının əsərlərinin filoloji təhlilinə 
aid tədqiqatlar sərf-nəzər etməzdən əvvəl Ceyn Ostinin yaradıcılıq yoluna qısaca da olsa nəzər 
salmaq lazımdır. Ənənəvi olaraq C.Ostinin yaradıcılığını iki əsas mərhələyə bölürlər. Birinci 
mərhələ “Ağıl və ehtiras”, “Qürur və qərəz” və “Nortenger abbatlığı” romanlarının, ikinci mərhələ 
isə daha sonrakı olub “Mensfild parkı”, “Emma” və “Düşüncənin dəlilləri” əsərlərinin yazıldığı 
dövr hesab olunur [2, s. 82; 3, s. 25]. Bununla belə, C.Ostin elə ədiblərdən olmuşdur ki, o yazdığı 
əsərlər üzərində təkrar-təkrar işləmək, onlara müəyyən əlavə və dəyişiklər etməyi xoşlamışdır. Bu 
baxımdan bir sıra əsərlərin yazılıb tamamlanması hər iki dövrdə yer aldığına görə, yuxarıda verilmiş 
dövrləşdirmə tam şərti səciyyə daşımış olacaqdır. Digər tərəfdən, yazıçının şərti fərqləndirilən bu 
iki ədəbi fəaliyyət dövründə onun yaradıcılıq metodunun təkamülünün elə izləri aşkara çıxır ki, bu, 
dövrləşdirməyə başqa aspektdən yanaşmağa əsas verir. Yəni C.Ostinin birinci dövrdəki yaradıcılıq 
metodu, yazı manerası, hadisələrə münasibəti və üslubu dəyişməyə məruz qalmışdır. Bütün bunlara 

baxmayaraq, C.Ostin yuaradıcılığını iki mərhələyə ayırmaqda şərtilik bir sıra cəhətlərdən özünü 
təsdiq edir. Əvvəla, yazıçının yaradıcılığının birinci dövründə qələmə aldığı elə əsərlər vardır ki, 
müəllif, demək olar ki, bütün ömrü boyu, ən başlıcası isə yaradıcılığının ikinci dövründə həmin 
əsərlər üzərində təkrar işləmişdir. İkincisi, mərhələnin konkret əsərlərin yazılma xronologiyası üzrə 
təyini bir sıra pyes və romanların (“Ledi Süzen”, “Uotsonlar”, “Senditon” və b.) diqqətdən kənarda 
qaslmasına səbəb olur [4, s. 6]. 

Bəzi tədqiqatçılar bu fikirdədirlər ki, C.Ostin yaradıcılığının dövrləşdirilməsi yalnız xronologiya 
və qeyd olunan altı əsər üzərində qurulmamalıdır. Yəni müəllifin bu altı tanınmış əsərindən başqa, 
yeniyetmə və gənclik illərində yazdığı gənclik duyğuları ilə qələmə aldığı yaradıcılıq nümunələri, 
müxtəlif səbəblərdən tamamlamadığı, yaxud bitirə bilmədiyi əsərləri də dövrləşdirmə üçün 
əhəmiyyət daşıyır. Ona görə də C.Ostin yaradıcılığında “Yuveniliya”, “Ser Çarlz Qrendison və ya 
xoşbəxt insan”, “Ledi Süzen”, “Senditon”, “Uotsanlar” və hətta satirik ruhda qələmə alınmış 
“Romanın planı” əsərlərinin də mühüm yer tutduğunu unutmaq olmaz [Bax: 5; 6]. 

A.C.Kononova C.Ostin əsərlərinin üslubunu, tematikası və problematikasını nəzərə alaraq onun 
yaradıcılığını dörd dövrə bölmüşdür: 1) erkən (1878-1795) dövr; bu dövrdə C.Ostin “Yuveniliya”, 
“İngiltərənin qısa tarixi”, “Məhəbbət və dostluq” və bəzi başqa əsərləri yaratmışdır; 2) ikinci dövr 
(1796-1799); 3) III dövr (1800-1814); IV dövr (1814-1817) [7, s. 48-50]. Fikrimizcə, C.Ostin 
yaradıcılığının dövrləşdirilməsinə bu şəkildə yanaşma bir sıra amilləri əhatə etmək baxımından 
daha məqsədəuyğundur. Bunu göstərilən dövrlərdə müəllifin yaradıcılığında aşkara çıxan bəzi 
dəyişmələr də təsdiq edir.  

Erkən, yaxud birinci dövrün əsas səciyyəvi cəhəti yazıçının öz əsərlərinin  sujetini artıq 
başqalarının qələmə aldığı povest və romanlardan götürməsi ilə əlaqələndirmək olar. Məsələn, “Ser 
Çarlz” əsərinin sujeti S.Riçardsonun “Ser Çarlz Qrendisonun həyatı” romanından əxz edilmişdir. 
Bu roman məktublar şəklində yazılmış və öz dövründə gənclər üçün həyata baxış nümunəsi olmaq 
məqsədilə əsərdən müəyyən hissələr dəsrliklərə daxil edilmişdir. Görünür, gənc C.Ostin də bundan 
təsirlənmiş və eyni sujetdə roman qələmə almışdır. Yazıçının “İngiltərə tarixi” əsəri də alınma 
sujetə malikdir. Ostin burada Qoldsmitin eyniadlı əsərindən bəhrələnmişdir.  

Yaradıcılığının erkən dövründə Ostin sentimental romanların ənənəvi sujetlərinə üstünlük 
vermişdir. Belə əsərlərdə daha çox iki gəncin bir çox maneələrlə üzləşən sevgi hekayətlərindən bəhs 
olunmuşdur. C.Ostin bu dövr yazılarında sevənlər arasındakı ən kiçik maneələri, çətinlikləri 
qabartmış, qəhrəmanlarının hiss və həyəcanlarına geninə-boyuna yer ayırmışdır. O, qəhrəmanlarına 
aid ən kiçik detalların üzərində dayanmış, onları müxtəlif rakurslardan təsvir etməkdən 
çəkinməmişdir. Əslində, C.Ostinin gələcək dəst-xətti də hadisələrin mahiyyətinə daha çox nüfuz 
etmək istəyi, detallaşdırmağa, konkretləşdirməyə ifrat meyil göstərməsi zəminində formalaşmış və 
bu yazı üslubu onun öz oxucular dəstəsinin yaranmasına səbəb olmuşdur.  

Q.K.Çasterton yazıçının ilk əsərlərinə diqqəti cəlb edərək göstərmişdir ki, onlar oxucuda ən 
yüksək səviyyədə psixoloji maraq oyada bilir, gənclik təcrübəsinin bu işlərində C.Ostinin həyata, 
insanlararası münasibətlərə ciddi tənqidi baxışlarının əsası qoyulmuşdur və yazıçını gələcəkdə 
şöhrətləndirəcək vacib yazı manerası da buradan qaynaqlanmışdır [Bax: 6]. Doğrudan da, Ostinin 
ilk əsərlərində spesifik bir təhkiyə üsulu, hadisələrə özünəməxsus münasibət formalaşmağa 
başlamışdır. İlk qələm təcrübələrində yazıçı onun dilinə xas olan təsvir və nəqletmədəki satira və 
sarkazmı kifayət qədər gizlədə bilməmiş, dövrünün ədəbi kanon və standartlarına bilavasitə özünün 
münasibətini açmağa çalışmışdır. Bu əsərlərdə yazıçının gələcək üslubunun cücərtiləri görünür və 
onun sonrakı əsərləri həmin özül üzərində bərqərar olmuşdur. 

C.Ostinin yaradıcılıq həyatında ikinci dövr xüsusi yer tutur və o, yazıçı kimi məhz bu dövrdə 
formalaşır, məşhurlaşır. “Ağıl və ehtiras”, “Qürur və qərəz” və “Nortenger abbatlığı” romanları 
ciddi, eləcə də dəyərli bədii  əsərlər kimi ad qazanır. Təsadüfi deyil ki, Ostinin bu romanları və 
dördüncü dövrdə qələmə aldığı “Emma” onun ən populyar əsərləri olaraq indi də geniş oxucu 
kütləsinin rəğbətini qazanmaqdadır. İkinci dövr yazıçının bədii üslubunda da dəyişmə ilə diqqəti 
cəlb edir. Qeyd olunduğu kimi, ilk əsərlərini epistolyar üslubda yazan Ostin məhz ikinci dövrdə 
epistolyar romandan nəqletməyə keçərək yaradıcılıq üslubunu təkmilləşdirməyə nail olmuşdur. 
Yazıçı artıq qəhrəmanlarının şəxsiyyətini onların ayrıca xarakter cizgiləri ilə deyil, mürəkkəb, 

çoxplanlı xarakter yaratmaqla açmağa çalışmış, əsərlərində aşkar antaqonist keyfiyyətlərə malik 
olan mənfi və müsbət personajların şəxsində xeyir və şərin mübarizə apardığı aləmi təsvir 
etməkdən, xeyirlə şər arasında açıq-aşkar sərhədin olmadığı kimi, həyatda da mütləq pis və mütləq 
yaxşı adamların varlığını qəti şəkildə iddia etməyin yanlışlığını aydınlaşdırmağa keçir. O, həyatı 
başa düşməyə, onun mizan-tərəzisini tapmağa, bu yaxşıdır, o, pis deməkdən yaxşı və pis, xeyir və 
şəri anlamağa və anlatmağa çalışır. 

C.Ostin yaradıcılığında üslubi təkamülü göstərən cəhətlərdən biri də onun əsərlərinə seçdiyi 
adları sonradan dəyişməsində görürük. Bu dövrdə yazıçının “Elionor və Marianna” əsəri “Ağıl və 
ehtiras”, “İlk təsəvvür”ü isə “Qürur və qərəz” adı alır.  

Göründüyü kimi, müəllif bir romanın adından, bədii mətnin ilkin, əsas güclü mövqeyindən 
konkret şəxsi bildirən antroponimləri çıxararaq, daha geniş semantikaya, zəngin assosiativ üfüqlərə 
malik olan, dərhal oxucunun diqqətini çəkən sözlərin bir-biri ilə yeni mürəkkəb semantika ilə 
seçilən birləşmələrini daxil edir. Doğurdan da, “Elionor və Marianna” başlığındakı nə Elionor, nə 
də Marianna adı oxucuya yetərincə informasiya verə bilmədiyi kimi, assosiativ potensialı ilə də 
seçilmir. Oxucu üçün bu antroponimlər sıradan götürülmüş şəxs adlarıdır. Üstəgəl hər iki ad qadın 
cinsi barədə informasiya daşıdığına görə, əsərin sevgi, məhəbbət mövzusuna aidliyinə heç bir işarə 
hiss olunmur. Assosiativ əldə olunan nəticə də ürəkaçıcı və diqqəti cəlbedici deyildir. İki qız və ya 
iki qadın arasındakı münasibət teması öz-özünə ön plana çıxır. Belə tema isə oxucular üçün az 
əhəmiyyətlidir və ümumiyyətlə, əhəmiyyətsizdir. Bunun müqabilində “Ağıl və ehtiras” dərhal 
konflikt situasiyasını canlandırır, əsərin böyük məhəbbət hekayətinə həsr olunması assosiasiyasını 
formalaşdırır. 

Oxşar qaydada “İlk təsəvvür” və “Qürur və qərəz” (“Pride and Projudice”) adlarını müqayisə 
etsək görərik ki, birinci başlıq olduqca bəsit və ümumidir. “İlk təsəvvür” birləşməsinin semantik 
hüdudları çox dardır. Üstəgəl burada “ilk” sözünün mövcudluğu “sonrakı təsəvvür” assosiasiyası 
əmələ gətirir. İlk təsəvvürün yanlışlığı qənaəti hasil olur. Lakin nəyinsə təsəvvürü qeyri-müəyyən 
olduqda onun semantik çərçivələrini genişləndirmək istəyi, ehtiyacı oyanmır. Bu başlığın “Qürur və 
qərəz”lə əvəz olunması isə əsərə ilk münasibətin, daha doğrusu, başlıq prizmasından münasibətin 
bütün əsaslarını dəyişir, mövzunun hüdudlarını son dərəcə genişləndirir, oxucunu gizli bir aləmə 
nüfuz etməyə çağırır. Bu halda C.Ostin əsərin əsas mövzusunu başlığa daxil etməklə yanaşı, 
özünəməxsus linqvistik söz oyunu qura bilmişdir. “Pride and Prejudice”, həmçinin “Sence and 
sensibility” başlıqları tərkibdəki sözlərin çoxmənalılığı baxımından müxtəlif semantikalı 
birləşmələr kimi qəbul oluna bilər. Qeyd olunan cəhət əsərlərin başqa dillərə tərcüməsində də özünü 
göstərir. Məsələn, “Pride and Prejudice” Azərbaycan dilinə “Qürur və qərəz” adı ilə tərcümə olunur. 
“Since and sensibility” başlığı isə “Hiss və hissiyyat”, “Hiss və həssaslıq”, “Ağıl və ağıllılıq”, “Ağıl 
və hiss” variantlardan biri şəklində tərcümə oluna bilər. Romanın başlığındakı belə söz oyunu 
müəllifin, ümumiyyətlə, real gerçəkliyə, xüsusi halda isə öz əsərinə münasibətdə istehzalı baxışını 
ortaya qoyur.   

C.Ostin yaradıcılığının ikinci dövründə tematik dəyişmələr də müşahidə olunur. Əgər “Ledi 
Süzen” romanında “ər axtarışı”, “ər ovu” əsas mövzudursa və bu tema sonrakı üç romanda “Sence 
and sensibility”, “Pride and Prejudice” və “Nortengler abbatlığı” romanlarında davam və inkişaf 
etdirilir. Lakin “Ledi Suzen”dən fərqli olaraq, bu romanlarda hiyləgər, məkrli Süzenlər, bədbəxt 
Fredrika kimi xanımlar təsvir edilmir. Bu romanların qəhrəmanları olan qızlarda çatışmazlıqlar olsa 
da, hiylə, fitnə, xəbislik yoxdur. Sanki bu qəhrəmanlar mənfi obrazdan müsbət obraza doğru 
müəyyən dərəcədə meyil etmişlər. 

İkinci dövr C.Ostin üslubu üçün səciyyəvi cəhətlərdən biri də odur ki, müəllif gerçəkliyi realist 
mövqedən təsvir edir, müsbət qəhrəmanları mənfilərdən yalnız müəyyən keyfiyyətlərin varlığı və ya 
yoxluğu ilə deyil, mənfi emosiyalarını gizlətmək, neqativ keyfiyyətlərini nəzarət altında saxlamaq, 
səhvlərini etiraf etmək, bu səhvlərdən nəticə çıxarmaq bacarıqları ilə də fərqləndirir. “Nortenger 
abbatlığı” romanı komik üslubda yazılmış və bu dövrdə dəbdə olan “qorxulu roman”lara 
bənzədilmişdir. Yazıçının yaradıcılığında daim yer alan parodiya onun erkən dövr əsərlərində 
güclüdür, bu əsərlərdə parodiya və istehza elementləri birincidir, qrotesk müşahidə olunmur. 

“Nortenglər abbatlığı”nda isə ön planda psixologizm elementləri durur, bəzən qrotesk də qeydə 
alınır, parodiya və istehza məhz psixologizmi canlandırmaq üçün vasitə rolunu oynayır.  

Ceyn Ostinin yaradıcılığının üçüncü dövrü XIX əsrin birinci 14 ilini özündə birləşdirir, onun 
“Uotsanlar” və “Mensfild-park” romanları ilə yadda qalır. Bu dövrdə yazıçının şəxsi həyatında baş 
vermiş kəskin dəyişmələr bir müddət onu bədii yaradıcılıqdan ayırır. Onun 1804-cü ildə yazmağa 
başladığı “Uotsonlar” romanı dörd subay qızı olan kasıb kilsə qulluqçusunun həyatına həsr 
olunmuşdur. Romanı yazmağa 1804-cü ildə başlayan yazıçı atasının ölümündən sonra bu işə düz 
dörd ilə yaxın fasilə verir. Elə bu dövrdə onun əvvəlki əsərləri nəşr olunmağa başlayır və o, yenidən 
yarımçıq qoyduğu əsəri davam etdirməyə həvəslənir [8, s. 208]. 

Üçüncü dövrün sonlarında C.Ostin “Mensfild-park” romanını yazır və çap etdirir. Bu roman bir 
neçə dəfə təkrar nəşr olunur, yazıçıya yaxşı gəlir gətirir. “Uotsonlar” romanı Ostinin daxili 
təbəddülatı və gərginliyi ilə səsləşir, əsər pessimizm, çarəsizlik ruhunda yazılmışdır. Hər iki 
romanın (“Mensfild-park”, “Uotsonlar”) qəhrəmanları ifrat sadəlövh və zəif adamlardır. Ümumən 
bu romanlar Ostin yaradıcılığındakı pis əsərlər kimi qiymətləndirilir. Buna baxmayaraq, həmin 
romanlar onun yaradıcılığından kənarda qoymaq olmaz. “Yaxşı yazıçıların pis əsərləri heç olmasa 
ona görə diqqətdən yayınmamalıdır ki, onlarda müəllifin qarşılaşdığı çətinliklər daha çox aşkara 
çıxır və yazıçı bu cəhəti ört-basdır etməyə çətinlik çəkir [9, s. 36]. V.Vulfun yaxşı yazıçı 
adlandırdığı C.Ostinin yaradıcılıq prosesi onu göstərir ki, o, birinci növbədə əsərin ümumi skeletini 
yaratmış, sonradan bu əsərlərə təkrar qayıdaraq xarakterləri canlandırmış, obrazları cilalamış, yeni 
səhnə və konfliktlərlə romanın süjet və kompozisiyasını təkmilləşdirmişdir. Üçüncü dövrdə 
yaratdığı bədii əsərlərə yazıçı ikinci dəfə qayıda bilməmişdir, daha doğrusu, buna ömür yolunun tez 
qırılması mane olmuşdur.  

Ceyn Ostin yaradıcılığının dördüncü dövrü onun “Emma” əsəri ilə başlanmış, ölümü ilə 
tamamlanmışdır. Üç il ərzində yazıçı “Düşüncənin dəlilləri” və “Romanın planı” satirik əsərini və 
“Qardaşlar” romanını yazmışdır. Üçüncü dövrlə müqayisədə bu üç il məhsuldarlığı ilə seçilir. 
“Emma” romanı yazıçının maraqlı və oxunan romanlarından biri olmuşdur. Tədqiqatçılar belə 
hesab edirlər ki, əsərin qəhrəmanı Emma yazıçının idealı olan qadın obrazıdır. Bu əsərdə Ostin 
yenidən psixologizmə, “Qürur və qərəz” romanındakı mövzuya qayıdır. İlk təəssüratın aldadıcı 
olduğunu qəbul edən müəllif qəhrəmanın insanlara münasibətdə daha dəqiq mövqe tutmaq 
cəhdlərini obrazlı dillə təsvir etməyə çalışmışdır. Əsərdə istehza xarakterin açılmasında köməkçi rol 
oynayır. Yazıçı belə bir vacib qənaətə gəlir ki, ironiya və sarkazm heç də həmişə özünü doğrultmur. 
Roman C.Ostinin real, yaxud uydurma gerçəkliyə münasibətinin dəyişdiyini nümayiş etdirir. Elə 
buna görə də onun qəhrəmanı kəskin və acılayıcı dili, sözləri qarşılığında ədalətli olaraq 
cəzalandırılır. Yazıçı kobudluq, yaltaqlıq, istehza, ümumiyyətlə, ifratçılığa varılan nə olursa olsun 
onun çatışmazlıq kimi qəbul edilməsinin doğruluğu qənaətinə gəlir. “Emma”da Ostin xarakteri 
təsvir etməkdə, obrazı yaradıb onu oxucusuna təqdimatda yeni səviyyəyə qalxır. Baş qəhrəmanlar 
əsər boyu yaxşılığa, kamilliyə doğru inkişaf edir, mənfi personajlar isə psixoloji ətalət 
məngənəsində qalırlar. Hiss olunur ki, müəllif xarakterin mənfi xüsusiyyətlərindən daha çox irəliyə 
doğru inkişafın, yaxşılaşmağa doğru meyilin tərəfdarıdır. O, bu nöqteyi-nəzərini sonrakı 
əsərlərində, başlıcası isə avtobioqrafik romanında bir qədər də ön plana çəkir. Əsərin baş qəhrəmanı 
olan qız və onun sevgilisi yaxşıya doğru getmədən, daxilən müsbət istiqamətdə dəyişmədən 
xoşbəxtliyə çata bilmirlər. Bu romanda artıq istehza yoxdur, müəllifin qəhrəmanları üçün təşviş və 
həyəcanı onların taleyində iştirak etmək istəyi vardır. Bu istək özünü kənardan, müşahidəçi 
mövqeyindən göstərmir, sanki bu həyatın iştirakçısı tərəfindən hiss olunur. Romanın sonunda belə 
bir qənaətə gəlmək olur ki, sevənlər yalnız o zaman bütün maneələri dəf etməyə qadir ola bilərlər 
ki, həqiqətən bir yerdə olmağı istəsinlər. Məhz bu əsərdə nəqletmə birinci şəxsin təkinin adından 
gedir. Belə hesab etmək olar ki, bu cəhət romanın avtobioqrafik olmasından irəli gəlir. Eeni Eliotun 
taleyi də yazıçının öz həyatı ilə oxşarlıqları ilə seçilir. Hiss edilir ki, yaradıcılığının sonunda Ceyn 
Ostin psixoloji realizmin ən yüksək səviyyəsinə qalxmışdır. Bu isə onunla eyni dövrdə yazıb 
yaradanların çoxuna nəsib olmamışdır. 

Dünyanın bədii müəllif mənzərəsi onu, yəni dünyanı spesifik formada qavrama olub real aləmin 
alternativi kimi çıxış edən, müəllifin daxili işinin, yaradıcı fəaliyyətinin nəticəsidir [10, s. 211]. 

Bədii əsərin mətni yazıçının daxili aləmini, real, yaxud virtual gerçəkliyi inikas etdirir. Dünyanın 
müəllif mənzərəsinə xas xüsusiyyətlər milli və fərdi komponentləri özündə birləşdirir. Müəllifin 
özünün intellektual düşüncə, dünya qavramı imkanları, personaj və qəhrəmanlara emosional 
münasibəti, eləcə də yaşadığı dövr, bu dövrdə cəmiyyət həyatının qanun və qaydalarına uyğun 
şəkildə yaratdığı müəyyən dil vasitələri ilə kodlaşdırıb bir bədii əsər çərçivəsinə saldığı dünyanın 
bədii mənzərəsini əmələ gətirir. Bu cür mənzərələr müxtəlif müəlliflər tərəfindən yaradıldığına 
görə, onlarda həm oxşar, həm də fərqli cəhətlər aşkara çıxır. Fərqlilik özünü hadisə və proseslərə, 
onların iştirakçılarına, eləcə də təsvir olunan cəmiyyətin qanun-qaydalarına, adət-ənənələrinə 
münasibət baxımından yaranır. Müəllifin bədii dünya mənzərəsindəki məkan, zaman, süjet xətti 
kimi aspektlər bədii əsəri qələmə alanın təxəyyülünün, fantaziyasının məhsulu, yaxud insan 
həyatının konkret epizodunun təsviri olur, bəzən də bu iki formanın müxtəlif tərəflərinin birgə 
təqdimatı şəklində aşkarlanır. Koqnitiv yanaşma müəllif dünya mənzərəsinin məzmun 
elementlərini, fraqmentlərini üzə çıxarmağa və ya bərpa etməyə imkan verir. Koqnitiv dilçilik 
müxtəlif müəlliflərin yaradıcılığına yeni istiqamətdən baxmağa zəmin yaradır. Çünki bədii əsəri bu 
prizmadan təhlil edərkən yazıçı dünyagörüşünün özünəməxsusluğunu, onun konsept sahəsini başa 
düşmək, müəyyən dövrün, bu və ya digər xalqın, daha doğrusu, yazıçının təmsil etdiyi xalqın 
konsept sahəsini yeni baxış bucağından anlamaq, dərk etmək olur. Bu baxımdan, məşhur ingilis 
romançısı, ingilis ədəbiyyatının “birinci ledi”si, bu ədəbiyyatın realizm qolunun yaradıcısı Ceyn 
Ostin yaradıcılığının məzmun-struktur və üslubi təhlili xüsusi önəm daşıyır. Yazıçı daha çox qadın 
qəhrəmanları və personajları ilə seçilən “əxlaq romanları” qələmə aldığına görə, Böyük Britaniya 
ədəbiyyatının birinci xanımı adlandırılmışdır. 

Ceyn Ostin romanlarındakı hadisələr bilavasitə insan həyatının gündəlik mənəvi-əxlaqi 
qayğılarını, cəmiyyətin müəyyən zaman kəsiyindəki vəziyyəti ilə bağlıdır. Müəllif öz dövründəki 
həyatı qələmə alsa da, yazdığı romanlar az qala bir əsr sonra başqa dillərə tərcümə olunmuş və 
beləliklə, həm də tarixi romanlara çevrilmişdir. Tərcümələr orijinala nə qədər çox yaxınlaşmaq 
istəsə də, onları orijinaldan əhəmiyyətli bir zamanla ayrılır. Təbii ki, zaman fərqi amili tərcümələr 
üçün güclü təsirə malikdir. Lakin C.Ostin yaradıcılığı və dili ingilis dilinin müasir vəziyyətindən bir 
əsr qabaqkı dövrünə aidliyi ilə də seçilir və onun üslubunun linqvistik təhlili, həmçinin tədqiqi bu 
aspektdən də aktuallığını göstərməkdədir. 

C.Ostin yaradıcılığının dili, onun qəhrəmanlarının nitq xüsusiyyətləri və personajlarının nitqinin 
linqvistik əsasları hərtərəfli linqvistik təhlil metodları ilə leksik, qrammatik və üslubi səviyyələrdə 
aparılmalıdır. Belə təhlil prosesində yalnız dil deyil, həm də informasiyanın ötürülməsi və qəbulu 
(təsdiq, inkar, razılaşma, etiraz, simpatiya, antipatiya və s.) də tədqiqat obyektinə çevrilir. 

A.Mammadova  

 
About chronology of Jane Austen’s creative 

 
Saummary 

 
The worldwide famous women writer of English literature of XIX century Jane Austen’s novels 

about morality, sense, love, passion, pride and prejudice won the hearts of the readers.  There is still 
high interest of researchers and readers for her works. Though the creative work of the writer was 
divided into periods by various researchers, however, there are still various points of views 
regarding to this question. Basing on researches carried out for the last years it can be stated that 
J.Austine’s creative covers four periods: 1) earlier (1795-1878) period; 2) second period (1796-
1799); 3) III period (1800-1814); 4) IV period (1814-1817). The article doesn’t study history of 
writing of a concrete work, it analyses changes in creative of the writer’s language and style, idea 
and esthetic, as well as way of thinking.  

The language of the main characters is appropriate to their nature, inclinations. Trying to enrich 
themselves by reading, having a balanced character and the ability to think logically, they build 
harmonious and finished phrases. Your retrospections must be so totally void of reproach, that the 
contentment arising from them, is not of philosophy, what is much better, of ignorance. 

In regard to the role of nature descriptions, Austin is very restrained, laconic. She does not pay 
much attention to them, in the novel, they are virtually absent. Its descriptions are not saturated with 
epithets, metaphors, and other expressive means of a language. Descriptions are very simple and 
clear. They do not care about the reader's imagination. 

The article explains special features of each four periods of her creative.  
 
 
Key words: novel, genre, style, irony, parody, psychologism, chronotop. 
 

 
A.Маамдова  

 
О периодизации творчества Джейн Остен. 

 
Резюме 

 
Всемирно известная писательница английской литературы XIX века Джейн Остен 

покорила сердца читателей своими романами, написанные о поведении и морали, уме и 
чувствах, любви, страсти, гордости и предубеждении. Все еще имеется большой интерес 
исследователей и читателей к ее произведениям. Не смотря на то, что разные исследователи 
разделили ее творчество на периоды, все еще есть разные взгляды на этот вопрос. 
Основываясь на исследованиях, проведенных за последние годы, можно сказать, что 
творчество Дж. Остен охватывает четыре периода: 1) ранний период (1795-1878); 2) второй 
период 1796-1799); 3) III период (1800-1814); 4) IV период (1814-1817).  

Статья не рассматривает историю создания конкретного произведения, а анализирует, 
основываясь на изменения в языке и стиле, идеи и эстетики, а так же взглядов в творчестве 
писательницы.  

Язык главных героев соответствует их характеру и склонностям. Эти герои пытаются 
обогатить себя чтением, обладать уравновешенным характером и умением логически 
мыслить. Они строят гармоничные и законченные фразы. Ретроспективная взгляды автора 
должны быть настолько лишены упреков, что вытекающее из них удовлетворение не 
является философией, что намного лучше проявляет себя в третьем периоде творчества. 

Что касается роли описания природы, Остин очень сдержан, лаконичен. Она не обращает 
на них особого внимания, в романе они практически отсутствуют. Его описания не 
насыщены эпитетами, метафорами и другими выразительными средствами языка. Описания 
очень простые и понятные. Они не занимают воображении читателя. 

В статье выясняются основные особенности каждого четырех периодов. На основе 
анализа произведении данного периода выясняется, что стиль Дж.Остина в этом периоде 
более эпистолярная.   

 

Ключевые слова: роман, жанр, стиль, ирония, пародия, психологизм, хронотоп. 

